
Brenin y Storm

Roedd y dŵr yn llonydd a’r haul yn disgleirio’n gryf pan neidiodd y ffrindiau i’r cwch.  Roedd hi’n ddiwedd y pnawn ac roedden nhw’n croesi o un ochr y llyn i’r llall.  Byddai neb wedi dychmygu beth oedd ar fin digwydd.  Wrth i rai fwynhau gwres yr haul ar fwrdd y cwch aeth un ohonyn nhw i orwedd yn y gwaelod.  Roedd wedi bod yn ddiwrnod hir ac roedd o wedi blino’n lân.

Yn sydyn fe gododd y gwynt.  Newidiodd wyneb y dŵr o fod fel gwydr.  Roedd fel petai rhywun wedi cymryd gwelltyn anferth a chwythu’n galed i’r llyn.  Mewn mater o funudau roedd yr awyr yn dywyll a’r cwch yn cael ei daflu o un ochr i’r llall wrth i storm ffyrnig ei gipio.  
Roedd y deuddeg ffrind wedi dychryn yn llwyr.  Dim ond cwch bach oedd ganddyn nhw ac roedd y gwynt mor gryf fel bod y tonnau’n dechrau golchi dros yr ochrau.  Byddai’n hawdd iawn i don anferth ysgubo pawb a phopeth i’r dŵr.

Roedd pawb yn rhuthro o un pen y cwch i’r llall, yn gwneud eu gorau glas i’w gadw rhag suddo.  Pawb, hynny yw, ond un.  Roedd Iesu’n dal i gysgu’n sownd!  Gan frwydro yn erbyn y gwynt, aeth cwpl o’r disgyblion ato a’i ysgwyd.  “Athro, oes dim ots gen ti bod ni gyd yn boddi?!”  Cododd Iesu ar ei draed a gan edrych ar y dŵr gwyllt meddai, “Tawelwch!  Byddwch lonydd!”  A wyddoch chi beth, yr eiliad nesaf roedd y storm wedi tawelu’n llwyr.  Dim tonnau anferth, dim gwynt yn chwyrlïo, dim byd ond llonyddwch pur.

Trodd Iesu at ei ffrindiau.  “Pam dych chi mor ofnus? Ydych chi'n dal ddim yn credu?"  Roedd y disgyblion wedi’u syfrdanu.  Roedd y dyn yma’n sicr yn fwy na dyn yn unig.  
Pwy ond Duw ei hun all rhoi gorchmynion i’r tywydd – a nhwthau’n ufuddhau?!  Trïa di rhyw ddydd, ac yna rho glod i Iesu am ei nerth a’i allu rhyfeddol.

